
 កុមារីគង្គាមានអាយុ១២ឆ្នាំ។ នាងកំព្រាម្តាយ។
			នាងរស់នៅជាមួយឪពុក និងបងប្រុស
 លើបឹងទន្លេសាប។
			អ្វីៗនៅទីនោះសុទ្ធតែអណ្តែតលើទឹក។
 សាលារៀន មណ្ឌលសុខភាព វត្ត និងសួនដំណាំ...ជាដើម។




 ឪពុកគង្គាជាអ្នកដែលពូកែចាប់ត្រី។
			បងប្រុសរបស់នាងជាអ្នកដែលពូកែអុំទូក។
 រៀងរាល់ព្រឹក ឪពុក និងបងប្រុសតែងចេញពីផ្ទះទៅរកត្រី។
 ចំណែកឯគង្គានៅចាំផ្ទះ និងថែរក្សាសួនដំណាំ។




 ជារឿយៗ គង្គាតែងនិយាយសុំឪពុក និងបងប្រុសទៅជាមួយ។ 
			«ខ្ញុំចង់ទៅរកត្រីដែរ។»
 «ទេ! ទៅរកត្រីជាការងារពិបាកណាស់។
			កូនឯងនៅផ្ទះស្រោចដំណាំល្អជាង។
 ពុកចង់ញ៉ាំផ្លែល្ហុងដែលកូនដាំ។»
 «អូនឯងត្រូវនៅមើលថែប៉េងប៉ោះសម្រាប់បង។ »




 រដូវវស្សាចូលមកដល់។
			ភ្លៀងធ្លាក់ស្ទើររាល់ថ្ងៃ។
 ទឹកបឹងឡើងលិចគ្រប់ទីកន្លែង។




 ថ្ងៃមួយ ឪពុក និងបងប្រុសបានចេញទៅរកត្រី។
 ស្រាប់តែ គង្គាស្រែកខ្លាំងៗ។
 «តើសួនដំណាំខ្ញុំបាត់ទៅណាហើយ?»
 នាងរត់ទៅមើលជុំវិញផ្ទះ ប៉ុន្តែមិនឃើញសួនដំណាំទេ។
 នាងក្រឡេកទៅឆ្ងាយឃើញសួនដំណាំស្លុងៗ។




 គង្គាក៏សម្រេចចិត្តយកទូកចែវតាមរកសួនដំណាំ។
 នាងខំចែវតាមពីក្រោយសួនដំណាំ។ ប៉ុន្តែសួន
 ដំណាំចេះតែអណ្តែតទៅមុខយ៉ាងលឿន។
 «សួនអើយសួន! ចាំខ្ញុំផង។»
 នាងខំចែវកាន់តែញាប់ជាងមុន។




 នៅកណ្តាលផ្ទៃបឹង រលកបោកខ្លាំងៗ។
			ទូកនាងម្តងវេរទៅឆ្វេង ម្តងវេរទៅស្តាំ។
 ទឹកចូលពេញក្នុងទូករបស់គង្គា។
			នាងខំប្រឹងបាចទឹកចេញយ៉ាងរហ័ស
 ហើយចែវបន្តទៀត។ថ្ងៃកាន់តែក្តៅ គង្គាហេវហត់ខ្លាំងណាស់។
 សួនដំណាំមិនព្រមឈប់សោះ វារសាត់លឿនទៅៗ។




 មួយសន្ទុះក្រោយមក សួនដំណាំក៏ឈប់នៅមួយកន្លែង។
			គង្គាសប្បាយចិត្តណាស់ ក៏អុំទូក
 សំដៅវាយ៉ាងលឿន។
			ពេលទៅដល់ក្បែរវា នាងបោះខ្សែចងទូកជាប់បំពង់ឫស្សី។ 
			បន្ទាប់មក
 គង្គាហក់ចូលទៅក្នុងសួន។
			ស្រាប់តែសួនដំណាំរសាត់ទៅមុខបន្តទៀតយ៉ាងលឿន។




 គង្គាឆ្ងល់ ៖ «តើមានរឿងអីកើតឡើង?
 នាងដកដង្ហើមវែងៗ ហើយលោតចូលក្នុងទឹកប្រូង។
 នាងសម្លឹងមើលឆ្វេងស្តាំ ស្រាប់តែឃើញត្រីគល់រាំងធំមួយ។




 វាកំពុងអូសសួនដំណាំរបស់នាង។
 «គឺត្រីនេះទេតើ ដែលលួចសួនដំណាំរបស់ខ្ញុំ!» គង្គាគិតក្នុងចិត្ត។
 គង្គាខំហែលតាមពីក្រោយ ប៉ុន្តែត្រីហែលទៅមុខយ៉ាងលឿន។
 មួយសន្ទុះ ស្រាប់តែវាឈប់ហែល ហើយនៅស្ងៀមមួយកន្លែង។




 នាងភ្ញាក់ព្រឺត ព្រោះឮសំឡេងចេចចាចនៅពីលើ។
			នាងងើយមុខឡើង ក៏ឃើញហ្វូងស្វា
 ជាច្រើន។
			«អូ! ខ្ញុំយល់ហើយ។ ត្រីយក្សយកសួនដំណាំខ្ញុំ ដើម្បីជួយហ្វូងស្វា។»
 ត្រីគល់រាំងព្រួសទឹកទៅលើ ជាសញ្ញាយល់ព្រម។




 គង្គាប្រញាប់សួរបន្ត ៖ «ឯងចង់នាំពួកគេទៅព្រៃធំ តើមែនទេ?»
			ត្រីគល់រាំងព្រួសទឹកទៅលើ
 យ៉ាងខ្លាំង។ ហ្វូងស្វានាំគ្នារត់ឡើងមកលើសួនដំណាំ។
 គង្គាស្រែក«កុំស៊ីផ្លែល្ហុងនិងប៉េងប៉ោះរបស់ខ្ញុំ!» 
			តែពួកស្វាមិនស្តាប់នាងទេ។
 ពួកវាឃ្លានយ៉ាងខ្លាំង ហើយស៊ីដំណាំរបស់នាងអស់។




 មកដល់ច្រាំងព្រៃធំ ពួកស្វាប្រញាប់រត់ឡើងលើមែកឈើ។
			ពួកវានាំគ្នាបេះផ្លែឈើល្អៗ
 មកដាក់ពេញសួនច្បារ។ 
			គង្គាសប្បាយចិត្តយ៉ាងខ្លាំង។




 នាងក៏ចែវទូកត្រលប់ទៅផ្ទះវិញ។
			ឪពុក និងបងប្រុសរីករាយ ពេលឃើញគង្គាមកផ្ទះវិញ។




 គង្គាសួរឪពុកនិងបងប្រុសនាងសារជាថ្មី ៖ «ពុក បងប្រុស! 
			តើខ្ញុំអាចទៅនេសាទដែរបានទេ?»
 បងប្រុសនាងញញឹម ហើយនិយាយទៅកាន់ឪពុកនាង ៖
			«ពុក! គង្គាអាចអុំទូកកាត់បឹងបាន។
 ដូច្នេះ នាងប្រាកដជាអ្នកអុំទូកដ៏ពូកែ ម្នាក់!»
 «កូនស្រីពុកក្លាហានណាស់ អាចធ្វើអ្វីៗបានទាំងអស់!»



 រឿង សួនបណ្តែតទឹក
 សមាជិកក្រុមហាក់កាសន៖
 អៀម ទិត្យសីហា
 (អ្នកនិពន្ធ)
 ណាន សាង
 (វិចិត្រករ)
 អ៊ុន ដាលី
 (អ្នករចនា)
 រចនាប្លង់ចុងក្រោយដោយ៖
 អ៊ុង គាមេសា



 សូមថ្លែងអំណរគុណជាពិសេសដល់ហ៊ុយ រតនា សឿមកក្កដា ជូ ជីនិត និងក្រុមការងារ

 ចំពោះការជួយគាំទ្រដល់កម្មវិធីហាក់កាសនសៀវភៅអេឡិចត្រូនិច
តោះអាន! ដែលបានធ្វើឡើងក្នុងទីក្រុងភ្នំពេញ កាលពីថ្ងៃទី ១៩ ខែ មិនា ឆ្នាំ ២០១៧។

